Pennod 5.

Fe laniodd Iesu a’i ffrindiau ar ochr draw’r llyn yn agos i dref gyda’r enw Cwrsa. Tra roedd Iesu yn camu allan o’r cwch, daeth rhyw ddyn at Iesu. Roedd y dyn yn sâl ei feddwl. Roedd e’n byw yn y fynwent achos doedd neb yn gallu ei reoli, ddim hyd yn oed â chadwynau. Ar achlysuron blaenorol cawsai ei gadwyno ddwylo a thraed. Ond toc fe rwygodd ei gadwynau, a’i hualau. Doedd neb yn ddigon cryf i’w ddal e. Dydd a nos roedd e’n bloeddio ac yn torri ei hun â cherrig. Gwelodd hwn Iesu o bell. Fe redodd ato a thaflu ei hun ar y ddaear, gan weiddi, “Wnei di ddim adael llonydd i mi, Iesu? Dewis Duw wyt ti! Yn enw Duw, paid â’m harteithio i! Tra roedd y dyn yn gweiddi fel hyn, dechreuodd Iesu y driniaeth gan ddweud, “Tyrd, dewch i ni gael gwared o’r baw ’na!” Yna gofynodd Iesu, “Beth yw d’enw?” Dywedodd y dyn, “Lleng yw fy enw, achos rwy’n gymaint o bobl yr un pryd. Plîs, plîs, paid â gadael iddyn nhw ’ngyrru i ffwrdd!”

Ar y bryn gerllaw roedd llawer o foch yn pori. Dyma’r lleisiau cymysglyd ym meddwl y dyn yn ymbil ar Iesu, “Anfon ni i’r moch; fe gawn ni eu poeni nhw!” Cytunodd Iesu, gan beri i’r dyn gyfeirio ei holl ddryswch i’r moch. Rhuthrodd tua dwy fil o foch i lawr y llethr serth i’r llyn lle cawson nhw eu boddi. Rhedodd y rhai oedd yn carco’r moch i ffwrdd a dweud wrth bobl y pentref beth oedd wedi digwydd. Fe ddaeth y rhain i weld beth oedd ar droed. Darganfon nhw Iesu gyda’r un oedd wedi bod yn sâl. Roedd y dyn yn eistedd yn llonydd ac roedd ei feddwl yn eglur, ond roedd y bobl yn ofnus ohono o hyd. Dyma’r rhai oedd wedi gweld popeth yn adrodd hanes y dyn a’r moch wrth y lleill. Yna dyma nhw’n erfyn ar Iesu i adael eu hardal. Tra roedd Iesu yn mynd i’r cwch, roedd y dyn, oedd nawr yn iach, yn gofyn yn daer os oedd yn bosib iddo ymuno â thîm Iesu. Ond dywedodd Iesu, “Na. Cer adre’ at dy bobl dy hun a dweud wrthyn nhw beth wnaeth Duw ar dy gyfer di a’r caredigrwydd dderbynaist ti.”  Fe aeth e o amgylch yr ardal i’r dwyrain o lyn Galilea gan ddweud beth oedd Iesu wedi ’i wneud iddo. Roedd pawb yn synnu. 

(21) Pan roedd Iesu wedi dychwelyd yn y cwch i ochr draw’r llyn, ymgasglodd torf fawr ar y traeth. Fe ddaeth un o arweinyddion yr addoldy lleol heibio. Jay oedd ei enw. Gan weld Iesu, fe benliniodd o’i flaen e. Gan feichio crio, dywedodd Jay, “Mae fy merch i ar fin marw. Dewch, plîs, i’w chyffwrdd er mwyn iddi fod yn iach fel yr oedd hi.” Felly, ymadawodd Iesu gyda Jay. Roedd torf fawr yn gwthio o’i  gwmpas. 

Ymysg y dorf roedd menyw a oedd wedi bod ers deuddeng mlynedd yn dioddef gan waedu. Roedd hi wedi cael amser ofnadwy dan driniaeth llawer o feddygon. Roedd hi wedi gwario ei harian i gyd, ond yn lle gwella, roedd hi’n waeth nag erioed. Roedd hi wedi clywed am Iesu, felly gwthiodd ei ffordd ato drwy’r torf gan gyffwrdd â’i got. Roedd hi’n meddwl, “Os cyffyrdda’ i â’i ddillad hyd yn oed, fe fydda’ i’n gwella.” Peidiodd ei gwaedlif ar unwaith, ac roedd hi’n synhwyro ei bod wedi’i hiacháu. Ar yr un pryd, yn ddisymwth, dyma Iesu yn teimlo’n wan. Ar hyn troiodd Iesu yng nghanol y dorf, gan ofyn, “Pwy sy wedi cyffwrdd fy nillad?” Dywedodd ei ffrindiau wrtho, “Fe weli di faint y dorf sy’n pwyso o d’amglych. Be’ ti’n meddwl? ‘Pwy sy wedi ’nghyffwrdd?’ ” Ond roedd Iesu yn edrych o gwmpas o hyd i weld pwy oedd wedi gwneud hyn. Roedd y fenyw yn gwybod beth oedd wedi digwydd iddi ac roedd hi mewn penbleth fawr. Fe syrthiodd hi o flaen Iesu a dweud y cyfan wrtho. Fe ddyweddodd Iesu wrthi, “Ffrind, o achos dy ymddiried ynof i, rwyt ti’n iach unwaith eto. Mae popeth yn iawn. Mae dy ddioddefaint ar ben.”

Tra roedd Iesu yn dweud hyn, daeth pobl o dŷ Jay gyda’r neges, “Mae dy ferch wedi marw. Does dim rhaid trafferthu’r meddyg bellach.” Wrth glywodd Iesu hyn, cododd e galon Jay â’r geiriau, “Paid â gofidio; ymddiried ynof fi!” Ni adawodd Iesu i neb gerdded i’r tŷ gydag e ond Graigo, Mellt a Tharan. Wrth  gyrraedd tŷ Jay, fe welson nhw gynnwrf mawr . Roedd lot o wylo a nadu swnllyd. Aeth Iesu i’r tŷ gan ddweud, “Pam y swn yma? Dydy’r plentyn ddim wedi marw, jyst cysgu mae hi.”  Dyma nhw’n chwethin yn ddirgmygus. Dywedodd Iesu, “Ewch ma’s!” Yna aeth â mam a thad y ferch ynghyd â’i ffrindiau e i’r stafell lle roedd y plentyn yn gorwedd. Fe afaelodd Iesu yn ei llaw gan ddweud,  “Amser codi, ’merch i!”  Cododd y ferch ar unwaith a dechrau cerdded. Roedd hi’n ddeuddeng mlwydd oed. Roedd yn anodd iddyn nhw gredu eu llygaid. Gofynodd Iesu iddyn nhw gadw’r peth yn gyfrinach ac awgrymu iddyn nhw roi  rywbeth i’w fwyta iddi.

